
BOGARENG JWA MOLETE WA MOLELO

(147)

Morena le nna ra boela ra ya moleteng wa molelo gape. Morena Jesu a re go nna, ‘‘ngwanaake, ke ka ntlha ya seno gore o be o tsetswe, go kwala le go bua ka se ke se go boleletseng le se ke se go bontshitseng. Ka dilo tse di boammaaruri le botshepegi. Ke go tlholetse gore ke kgone go bua ka molomo wa gago ke bolelele lefatshe gore molete wa molelo o teng, mme le go le jalo, ke dirile tsela ya go falola. Ga ke tle go go bontsha dikarolo tsotlhe tsa molete wa molelo. Le godimo ga moo, go dilo dingwe tse di fitlhegileng tse ke sa kgoneng go go di senolela. Mme fela le fa go le jalo ke tlile go go bontsha go le gontsi. Jaanong etla o bone maatla a lefifi le phelelo ya one.’’

Re ne raya gape kwa mpeng ya molete wa molelo ra simolola go tsamaela go ya ntlheng ya phatlhanyana e e bulegileng. Ke ne ka retoga go leba gore re tsena kae, fa ke lemoga gore re mo letlapaneng le le ntshitseng nko go tswa phaposi tshwarelong ngwe mo bogareng jwa molete wa molelo. Ra ema fa pele ga phaposi tshwarelo e go neng go le mosadi yo montle mo teng. Mo godimo mo phaposing e, go ne go kwadilwe ditlhaka ‘‘B.C’’ kgotsa ‘‘P.K’’ e e kayang, pele ga Keresete.

(148)

Ka ne ka utlwa mosadi yo a re, ‘‘Morena, ke itsitse gore o tla fitlha ka tsatsi lengwe. Tswweetswee ke kopa o nkhitshe mo felong gono ga dipogiso.’’ O ne a apere diaparo tsa nako ya bogologolo tala, a le montle mo go boitshegang. Ka lemoga gore o tshwanetse gore a bo a le mo felong le makgolokgolo a dingwaga, go pala fela gore a swe. Mowa wa gaagwe o ne o le pogisegong. A simolola go goga ditshipi tsa phaposi tshwarelo a lela. 

Ka lentswe le le bonolo Morena Jesu a re go ene, ‘‘a go nne kagiso, didimala.’’ A bua jalo ka lentswe le le tletseng kutlobotlhoko. ‘‘Mosadi, o a itse se se go tlisitseng fano.’’

‘‘Ee,’’ a bua a arabela, ‘‘fela ke tla fetoga. Ke gopola motlhang o ne o ntsha botlhe ba ba neng ba le paradeising. Ke gopola mafoko a gago a pholoso. Ke solofetsa gore ke tla nna motho yoo siameng jaanong,’’ a bua a lela, ‘‘le gone ke tla go direla.’’ A tlamparela ditshipi tsa phaposi tshwarelo ya gaagwe ka matsogonyane a mannye, a simolola go goa a re, ‘‘mpulele ke tswe! Mpulele ke tswe!’’

Ga a re jalo, a simolola go fetoga pele ga matlho a rona. Diaparo tsa gaagwe tsa simolola go sha. Nama ya gaagwe ya wa mmeleng, ga sala fela masapo a mantsho a a bontshang diphatlha mo go dulang matlho teng le lekakapa la mowa wa gaagwe. Ka leba ka kgakgamalo e e tshosang fa mosadimogolo a wela mo fatshe. Bontle jwa gaagwe bo ne bo fedile bo mo tshabetse ka ponyo ya leitlho. Ka tlhakanngwa tlhogo ke go nagana gore o ntse a le felong leno go simolola nako pele Keresete a tsalwa.

(149)

Morena Jesu  a re go ene, ‘‘o itsitse o sa le lefatsheng gore phelelo ya gago e ya go ba efe. Moshe o ne a lo file molao, o ne o o utlwile. Fela wena go nale gore o obamele molao wa me, wa itlhophela go nna sidiriswa diatleng tsa ga satane, wa nna motho yoo bonelang batho go ya pele, wa dira le boloi. O ne o bile o ruta ba bangwe go nna baloi le bone. O ne a rata le go kgatlhwa ke lefifi go nale lesedi, mme ditiro tsa gago e le tsa bosula. Ga o kabo wa sala wa ipobola maleo ka pelo ya gago, Rre o ka bo a go itshwaretse. Fela jaanong, go thari.

Ka dipelo tse di tletseng kutlobotlhoko le bopelotlhomogi, ra tswa mo go ene. Ene ga go kitla go nna motlha yoo a senang bokhutlo jwa matlhabi le tshotlego. Matsogo a masapo a gaagwe a leka go re tshwarelela ga re tsamaela pele.

‘‘Ngwanaake,’’ ga bua Morena, ‘‘satane o dirisa mekgwa e mentsi go senya banna le basadi ba ba siameng. O dira motshegare le bodigo, a leka go ngokela batho gore ba mo direle. Ga o palelwa ke go tlhopa go direla Modimo, go raa gore o tlhophile go direla diabolo. Tlhopha bophelo, mme nnete e tla go fa kgololosego.’’

Morago ga go tsamaya sebakanyana ra ne ra ema pele ga phaposi e nngwe. Ka utlwa lentswe la monna le bitsa le re, ‘‘ke mang koo? Ke mang koo?’’ Ka ipotsa gore ke eng a botsa jalo.

Morena Jesu a bua a re, ‘‘o foufetse.’’

(150)

Ka utlwa modumo mongwe mme ka shebasheba. Kwa pele ga rona go ne go nale ledimone le legolo le nale diphuka tse ditonna tse di neng di lebega e kete di robegile. A lebelela go feta fa thoko ga rona, e kete ga a re bone. Ke ne ke eme gaufi le Morena Jesu.

Ka bobedi jwa rona ra retoga go lebelela monna yo o neng a fetsa go bua. Le ene o ne a le mo phaposi tshwarelong, a re file mokwatla-o ne a nale mmele wa masapo o le molelong mme le monkgo wa loso o le go ene. O ne a nnetse go phaila mo moyeng a ntse a re, ‘‘nthuseng. Thusa, mongwe koo!’’

Ka bopelonolo, Morena Jesu a re, ‘‘monna, a go nne kagiso, didimala.’’

Monna yo a retoga a re, ‘‘Morena, ke itsitse gore o tla tla go nkgolola. Jaanong ke ipobola maleo ke batla go sokologa. Tsweetswee nkhitse mo. Ke a itse gore ke ne ke le motho yoo bosula ke bile ke dirisa bofofu jwa me ka mokgwa yo o maswe go ipatlela dilo. Ke a itse gore ke ne ke bonela batho ditiro pele, ke tlisetsa satane mewa ya batho ka go tsietsa ba le bantsi. Fela Morena, ke sokologa jaanong. Tsweetswee nkhitse mo. Motshegare le bosigo ke bogisiwa molelong ono, ga gona le metsi. Ke nyorile thata.’’ A bua a lela, ‘‘a o ka se mphe metsi go nwa?’’

Monna yo o ne a ntse a bitsa Morena Jesu a kopa jalo ga re tswa mo go ene. Ka leba mo fatshe ke hutsafetse.

Morena Jesu a bua a re, ‘‘batho botlhe ba ba dirisang maatla a go tsietsa matlho ka go dirisa matlhale, ba dira metswako, le ba ba direlang satane, ba tlile go nna le karolo ya bone mo nokeng e e shang ka molelo le matlapa a a oketsang bogale, se e le loso lwa bobedi.’’

(151)

Ra fitlha mo phaposing e nngwe mo go neng go nale monna yo mongwe gape. O ne a simolola ka go bua a re, ‘‘Morena, ke itsitse gore o tla tla go nkgolola fano. Ke sebaka ke sokologile, ke ipobotse maleo.’’ Monna yo le ene o ne a nale mmela wa masapo, o tletse kgabo ya molelo le diboko.

‘‘Hee monna ke wena, o santse o tletse maaka le sebe. O a ikitse gore o ne o le morutwa wa ga satane, o tletse maaka e bile o tsieditse ba le bantsi. Legano la gago ga le ise le bue nnete ka motlha ope, mme le loso e ne entse e tlile go nna morokotso le tuelo ya gago. O ne o tlhola o utlwa Lefoko la me le buiwa makgetlho mme o sotla ka lone le ka Mowa wa me oo Boitshepo. O phetse botshelo jwa gago jotlhe o bua maaka, e bile wa pala go ntheetsa. O ngwana wa ga rraago diabolo phatleng o feletse. Botlhe ba ba maaka ba tlile go nna le karolo ya bone nokeng ya molelo. Wena o rugile Mowa o o Boitshepo.’’

Monna yo a simolola go rogana le go bua dilo tse dintsi tsa bosula kgatlhanong le Morena. Ra tsamaela pele. O mowa o ne o latlhegetse moleteng wa molelo ka go ya bosakhutling.

Morena Jesu a bua a re, ‘‘O mongwe le yo mongwe yoo batlang a ka tla go nna, mme yoo latlhegelwang ke bophelo jwa gaagwe ka ntlha ya me o tla bona bophelo, ebile bophelo jo bo tletseng le go feta jwa pele. Fela badiradibe bone ba tshwanetse go ipobola ba santse ba tshela mo lefatsheng. Ga ba ka fitlha mo pele ga moo ba tlaa bo ba le thari. Badiradibe ba le bantsi ba batla go direla Modimo le satane ka nako e le nngwe, kgotsa ba nagana le go dumela gore ba santse ba nale nako e ntsi fela e e sa feleng go ka amogela mohau o Modimo o ba fang one. Ba ba leng botlhale tota ba tla tlhopha tsatsing le gore ba tlile go direla mang.’’

(152)

Ra fitlha phaposi tshwarelong e e lateng ka bonako. Go ne go utlwala selelo sa pitlagano sa kutlobotlhoko go tswa mo go yone. Fa re lebelela ra bona mmele wa masapo wa monna o ikgaragantse fa fatshe. Masapo a gaagwe a ne a le mantsho ka ntlha ya go sha, mme le mowa wa gaagwe o le mo gare, o le mmala wa mouwane o o leswe. Ka lemoga gore mmele wa gaagwe ga o a felela, o nale dikarolo tse dingwe tse di seong. Mosi le kgabo di ne di tlhatlhoga go mo potologa. Diboko tsone di ne di nyeuma mo teng ga gaagwe.

Morena Jesu a bua a re, ‘‘Dibe tsa monna yo di ne dile dintsi. E ne e le mmolai, ebile a tletse letlhoo pelong. O ne a gana a pala go ipobola maleo, tota a sa dumele le go dumela gore nka mo itshwarela. Ga fela a kabo a tlile go nna.’’

‘‘Morena, a o raya gore o ne a sa dumele gore o ka mo itshwarela go bolaya le go nna le letlhoo?’’ ka botsa Morena.

‘‘Ee,’’ Morena Jesu a araba. ‘‘Ga a kabo a sale a dumela a tla go nna, nkabo ke mo itshwaretse dibe tsotlhe, tse dikgolo le tse dinnye. Go nale go dira jalo, ene a tswelela ka dibe tseo, a ba a swela go tsone. Ke sone seo a leng mo a leng teng ka nako e. O ne a filwe tshono ga ntsi-ntsi go ntirela le go dumela Lefoko la Efangedi, fela a gana. Jaanong go thari.’’

Phaposi tshwarelo e re fitlhileng mo go yone go latela e ne e nale monkgo o o maswe-maswe. Ke ne ke utlwa dilelo tsa baswi le mengunanguno ya boikwatlhao gotlhe koo. Ke ne ke gatelegile mowa ka kutlobotlhoko thata gore ke utlwe ke batla go lwala.

(153)

Ka fetsa le monagano wa me gore ke tshwanetse go dira tsotlhe go nna go fitlhisa molaetsa ka lefelo leno, bathong botlhe lefatsheng.

Ga utlwala lentswe la mosadi le re, ‘‘nthuseng!’’ Ka iphitlhela ke lebeletse motho mo matlhong a a phelang a nnete, e seng diphatlha mo matlho a neng a le teng pele, mmeleng wa masapo, go tshwana le ba bangwe ba ba nang le matshwao a go sha. Ke ne ka ikutlwa ke setse ke thothomela ka maikutlo a a ko fatshe ka go bona se, ke mo utlwela botlhoko le go mo tlhomogela pelo. Ka ikutlwa e kete nka mo phamola go tswa moo ka tshaba ka ena. ‘‘Go botlhoko jang fela mo,’’ a bua.

‘‘Morena, ke tla dira tse di siameng jaanong. Ke tlile ka bo ke ne ke go direla ke go itse, ebile o le mmoloki le mopholosi wa me.’’ Matsogo a gaagwe a ne a tlamparetse ditshipi tsa phaposi tshwarelo. ‘‘Ke eng o sa nne mmoloki le mopholosi wa me gape gone jaanong?’’ Ga ne ga wa mangathwana a nama a makima go tswa go ene, ga sala masapo fela a tlamparetse ditshipi.

‘‘O ne wa bo wa mphodisa ke nale bolwetsi jwa kankere,’’ a tswelela ka go bua. ‘‘Wa nthaya wa re ke tsamae ke tiise gore ke seka ka leofa gape, e sere gongwe ka welwa ke mathata a go feta. Ke lekile, Morena; wa itse gore ke lekile. Ka bo ka leka go fa bopaki ka wena. Fela, Morena, ka tla go lemoga gore batho ba ba rerang kgotsa ba ba tsamaisang Lefoko la gago ga ba ratege bathong. Nna ke ne ke batla gore batho ba nthate. Ka boela gannyane gannyane mekgweng ya lefatshe, le dikeletso tsa nama tsa nkukunela tsa nkhurumetsa. Go ya mafelong a boitiso a masigo le mmino, le nnotagi e e maatla tsa nna botlhokwa go feta wena. Ka simolola go tsamaela kgakala le go latlhegela ditsala tsa me tsa badumedi, ka bo ka iphetlhela ke dira dibe gasupa go feta ka moo ke neng ke le ka teng pele. 

(154)

‘‘Mme le fa e sale ka simolola go ratana le banna le basadi, ke ne ke sena maikaelelo ape a go latlhega jalo. Ke ne ke sa itse ga ke setse ke laolwa ke satane. Ke ne ke ntse ke utlwa moweng le pelong gore o mpitsa go sokologa ke ipobole, le go go boela, fela ka pala go reetsa. Ke ne ke ntse ke ipolelela gore nako e sale teng. Ke ne ke ntse ke ipolelela gore kamoso ke tla boela go Morena Jesu, o tla intshwarela a mpholose. Fela ka na ka tsaa nako e telele thata, mme jaanong go thari,’’ a lela. 

Matlho a gaagwe a kapa molelo a tuka ka kgabo a nyelela. Ka kua ka ba ka wela go Morena Jesu. O Morena, ka nagana, kana e kabo e le nna yo kgotsa mongwe wa batho ba ke ba ratang ga bonolo jang fela! Tsweetswee, modiradibe, a ko o tsoge borokong pele go nna thari. 

Ra ne ra tsamaela go ya phaposi tshwarelong e nngwe gape. Mo go yone go le monna o mongwe gape ka mmele wa masapo le mowa o o bosetlha jo bo leswe, mo mmeleng. Go ene ga tswa dilelo tse dingwe tsa botlhokotlhoko le maikwatlhao, ka itse gore tse nka se di lebale ka motlha ope.

Morena Jesu a bua a re, ‘‘ngwanaake, bangwe ba ba tlileng go bala buka eno ba tlile go e bapisa le dibuka tse di balang ka ditlhamane le ditshwantsho tse baa tleng ba duele tshelete go di bona. Ba tlaa re dilo tse ga se nnete. Fela wena o a itse gore dilo tse ke nnete. O a itse gore molete wa molelo o teng, ka ke setse ke go tlisitse mono gantsi ka Mowa wa me. Ke go senoletse nnete gore o tle o pake ka yone.’’

(155)

Wena motho yoo latlhegileng, ga o sa sokologe wa kolobediwa, wa dumela Lefoko la Morena Jesu Keresete, se e tla ba phelelo ya gago ka nnete.

‘‘Monna yono o mo,’’ ga bua Morena, ‘‘ ka ntlha ya bodipa jwa gaagwe, a rata go dira se se fapaaneng le se a tshwanetseng go se dira. Sebe sa go dipa se tshwana le sebe sa boloi. Totatota, botlhe bao ba itseng Lefoko la me le ditsela tsa me, ba utlwile Lefoko la Modimo mme ba ntse ba gana go sokologa, ba a ntipela ka go dira se se fapaaneng le se ba itseng ba tshwanetse go se dira. Ba le bantsi ba mo moleteng wa molelo ka ntlha ya sebe se.’’

Monna yo a bua le Morena Jesu a re, ‘‘Ke tlile ka nagana ka nako nngwe go go dira Morena wa botshelo jwa me, fela ka seka ka batla go tsamaya tsela e e tlhamaletseng e e tshesane ya gago. Ke ne ke batla tsela e e bulegileng e e sephara. Go ne go le bonolo thata jang go direla sebe go nale go direla wena. Ke ne ke sa batle go tshwanelwa ke go iphepafatsa le go tlhatswiwa go nna sentle go ka amogelesega matlhong a Modimo. Ke ne ke rata tsela ya me e e tletseng boleo. Ke ne ke eletsa go nwa nnotagi e e maatla le go dira dilo tsa lefatshe leno go feta go dira le go obamela melao ya gago. Fela jaanong ke ikwatlhaela go ba ke sa reetsa batho ba o neng o ba rometse go nna. Go nale go dira jalo, ka ne ka dira bosula ka pala go sokologa.’’

Dilelo tse maatla tsa tsikinya mmele wa gaagwe ga a nnetse go lela sa maikwatlhao. ‘‘Ke dingwaga tse dintsi ke bogisiwa mo felong leno. Ke itse se ke leng sone, le gore ga ke kitla ke tlhola ke tswa felong le. Ke boga motshegare le bosigo mo kgabong ya molelo le mo dibokong tse. Ke a lela ke kua mokgosi, fela ga go yoo tlang go thusa. Ga go yoo kgathalelang mowa wa me mono-ga go yoo kgathalelang mowa wa me.’’ 
(156)

A wa a phutlhama mo fatshe mme a nnela go lela.

Ra tsamaela go ya phaposi tshwarelong e nngwe. Go ne go dutse mosadi moo a nnetse go ntsha ka go tomola diboko go tswa masapong a gaagwe. A simolola go lela fa a bona Morena Jesu. ‘‘Nthuse tlhe, Morena,’’ a bua, ‘‘ke tshepisa gore ke tla nna motho yoo siameng. Tsweetswee mpulele o nkhitse mo.’’ Le ene a ema a itlamparela ka ditshipi tsa phaposi. Ka utlwa ke mo tlhomogela pelo thata jang fela. Ga a lela jalo, dikeledi di ne di tsikinya mmele wa gaagwe.

A bua a re, ‘‘Morena, nako eo ke neng ke le lefatsheng, ke ne ke obamela medimo le medingwana ya diseto ya tumelo ya boHindu. Ke ne ke gana go dumela Lefoko le batsamaise ba tumela ya gago ba neng ba le tsamaisa, le fa ka na ka le utlwa gantsi-ntsi. Ka swa ka tsatsi le lengwe. Ka kua ke bitsa medimo ya me gore e mpholose go tswa moleteng wa molelo, fela e ne e sa kgone. Jaanong, Morena, ke kopa go sokologa le go ipobola.’’
‘‘Go thari jaanong,’’ ga bua Morena Jesu.

Kgabo ya molelo ya mo khupetsa ga re tswa go ene go tsamaela pele; dilelo tsa gaagwe di ntse di tletse moweng wa me le jaanong. Satane o ne a mo akeditse a mo tsieditse.

Ka lentswe le le tletseng kutlobotlhoko le mahutsana Morena Jesu a re, ‘‘Etla, re tla boa gape kamoso. Ke nako ya go tsamaya jaanong.’’ 
